
					ఈ పుట అచ్చుదిద్దబడ్డది




	క.	
అపరిమితం బుడుపతర, ణ్యుపసక్తం బఖిలజలధరోపాస్యం బా

త్మపదస్థానిమిషంబు, ద్విపులాక్షౌమం బనంతవిధ మెఱిఁగించున్.

	క.	
ఆనీరధితటమువ బహు, మానుం డనువాఁడు వృద్ధమర్కటుఁడు మహా

వానరులు ముఖరపత్ర, స్థానరులు భజింప సుముఖుఁడై వర్తిల్లున్.

	ఉ.	
వానికిఁ గంటిలో నెరసువంటివిరోధి సమీపపర్వత

స్థానమునం జయోన్ముఖుఁడు తామ్రముఖుండు చరించు నమ్మహా

వానరసార్వభౌముఁడు ప్లవజ్జవసంగబహుప్లవంగసే

నానతగోత్రుఁ డౌచు నొకనాఁడు సమిత్కరణేచ్ఛ వచ్చినన్.

	క.	
కైకొనఁగలబహుమానుం, డాకంఠక్రోధవివశుఁడై ప్రతివీరా

నీకినిపై బలధిక్కృత, నాకపుల న్గపులఁ బనిచిన న్నిశ్శంకన్.

	క.	
ఆహవ మొనరించె సము, త్సాహత నిరువాఁగు దొడరి దంతాదంతిన్

బాహాబాహి ముఖాముఖి, నాహా వాఙ్ముఖరఖచర మై నభ మొప్పన్.

	శా.	
లావు ల్పేర్కొని నొంతు రుర్విఁ బిడికిళ్ళం ద్రెళ్ళ పార్శ్వాచల

గ్రావంబు ల్పెకలించి ఱువ్వుదురు మ్రగ్గ న్మ్రొగ్గ వృక్షాగ్రశా

ఖావర్గంబుల నెత్తి మొత్తుదురు స్రుక్కం జిక్కఁ గంఠచ్ఛటల్

గావుల్పట్టుదు రొండొరు ల్మదమణంగం బ్రుంగ నవ్వానరుల్.

	క.	
చఱతురు పెడచేతులనోఁ, గఱతురు తెరనోళ్ళఁ బిసితఖండంబులు రా

విఱుతురు పెళపెళ నెమ్ములు, పఱిబోవనికలిమిబలిమిఁ బ్లవగాధ్యక్షుల్.

	క.	
విరసము నెఱసాహసమున్, బురిగొన ని ట్లుభయసైన్యములు పోర న్ర

క్తరసతరసములు గదురఁగ, శరనిధిసత్వములు వెలివిసరి రాఁదొడఁగెన్.

	వ.	
ఆప్లవంగసంగరం బావిష్కృతారుణంబు నవ్యక్తతారకంబు నగుచు నహర్ముఖం

బును లుంఠితాగమనంబు లుంచితశ్మశ్రురోమంబు నగుచు బౌద్ధకర్మంబును నదృ

ష్టశాస్త్రంబు ననక్షతపరికరంబు నగుచు యావనవివాహంబును బరిభ్రంసితచరణం

బుం బ్రణష్టవళీవిలాసంబు నగుచుఁ గుకవికవిత్వంబును ననుకరించె.

	క.	
అంతఁ దనఘనబలంబులు, పంతము దిగనాడి యోడి పఱచిన సంవ

ర్తాంతకుఁడన బహుమానుఁడు, తాంతేతరతామ్రముఖపతాకినిఁ బోలెన్.

	తే.	
అప్పు డూర్ధ్వశిఖుం డైనయనిలసఖుఁడు, పోలె మత్తామ్రముఖుఁడు చూపులన నతిస్ఫు

లింగసంఘాత ముదయింప నింగినింగి, దాఁకుచందాన బహుమానుఁ దారసించి.

	చ.	
తఱిమి వధింప శత్రునకుఁ దానసమీకసమీకరంతయై

యఱిముఱిఁ బల్కె నోరిజఠరా పెఱఠావున కేగు నా బలం

		 ఈ పేజీలో చివరి మార్పు 23 మే 2023న 03:22కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

